
Ushbu maqolada iqlim o‘zgarishlari ta’siridan moliyaviy yo‘qotishlarni sug‘urtaviy himoyalashda 

indeks sug‘urtalashni doriy qilishning ilmiy va uslubiy jihatlari batafsil yoritilgan. Indeks sug‘urtalash 

borasida xalqaro tajribalar o‘rganilgan holda tadqiqot natijalari keltirib o‘tilgan. Shu bilan birga 

O‘zbekiston qishloq xo‘jaligini turli tabiiy ofatlar va turli stixiyali xavf-xatarlardan sug‘urtalashda 

yangi sug‘urta turi sifatida indeks sug‘urtalashni joriy etishning xususiyatlari va uning moliyaviy 

jihatdan afzalliklari bo‘yicha tavsiyalar ishlab chiqilgan. 

KEYWORDS 
global iqlim o‘zgarishi, sug‘urta hodisasi, indeks sug‘urta, hosil sug‘urtasi, sug‘urta mukofoti, 

sug‘urta to‘lovlari. 

 

Kirish (Введение /Introduction) 

Insoniyatni global darajada tahlikaga solayotgan xavf-xatarlardan biri 

sifatida iqlim o‘zgarishining tezlashuvi sodir bo‘layotganligi ayni haqiqat. 

Global iqlim o‘zgarishi bugungi kunda bevosita shaxs, jamiyat va davlat 

darajasida ham kuchli va sezilarli ta’sir ko‘rsatishda davom etishi, barcha 

mamlakatlarda birdek joriy va kelajakdagi iqlim xavf-xatarlariga 

moslashish hamda iqlimiy xavf-xatralardan ko‘riladigan moliyaviy 

zararlarni qoplash bo‘yicha chora-tadbirlarni amalga oshirishi dolzarbligi 

bilan muhim ahamiyatga ega.  

Darhaqiqat, iqlim o‘zgarishi natijasida sodir bo‘layotgan yirik 

miqyosdagi tabiiy va texnogen ofatlar bilan bog‘liq moliyaviy xarajatlar 

ortib borishi sababli, har bir mamlakatning barqaror rivojlanishi ma’lum 

bir iqlimiy tahdidlar ostida bo‘ladi. Shuningdek, iqlim o‘zgarishi bilan 

bog‘liq tabiiy ofatlarning tez-tez sodir bo‘lish hamda ta’sir ko‘lamining 

ortishi bevosita oziq-ovqat xavfsizligi, chuchuk suv resurslari kamayishi 

insoniyatning yashash va iste’mol xavfsizligiga ta’sir qiladi. Bu jarayon 

jiddiy nazoratga olinmasa ba’zi mamlakatlarda qashshoqlik ortishiga ham 

olib keladi.  

O‘zbekiston Respublikasi Prezidentining “O‘zbekiston 

Respublikasining sug‘urta bozorini isloh qilish va uning jadal 

rivojlanishini ta’minlash chora-tadbirlari to‘g‘risida” gi PQ-4412-sonli 

qaroriga ko‘ra, mamlakatimiz qishloq xo‘jaligi korxonalari faoliyatini 

sug‘urtalashda “Indeks sug‘urtasini amalga oshirishning zamonaviy holati 

va mexanizmlarini, shuningdek, mazkur sug‘urta turini respublika qishloq 

xo‘jaligi sohasiga joriy etish istiqbollari” bo‘yicha chora-tadbirlarni 

amalga oshirish masalalari belgilab berilgan [1]. Ushbu indeks sug‘urta 

turini joriy etish borasida xalqaro miqyosda olib borilgan tadqiqotlarni 

o‘rganish va mamlakatiz agrar tarmog‘iga joriy etish maqsadga 

muvofiqdir. 

Adabiyotlar sharhi (Обзор литературы/Literature review)  

Indeks sug‘urta turi asosan AQSh, Kanada, Ispaniya, Meksika, 

Hindiston, Xitoy va boshqa mamlakatlarda rivojlangan bo‘lib, turli iqlim 

o‘zgarishlaridan kelib chiqqan holda qo‘llanib kelinmoqda. MDH 

davlatlari ham global iqlim o‘zgarishlariga tayyor turish va ko‘riladigan 

moliyaviy zararlarni qoplashda indeks sug‘urtasini keng joriy etish 

borasida ham samarali ishlarni olib bormoqda.  

Mintaqalarda iqlim o‘zgarishi bilan bog‘liq tadqiqotlar Gómez-

Limón J.A. tomonidan olib borilgan bo‘lib, asosan gidrologik 

qurg‘oqchilik xavfi bevosita O‘rta еr dengizi davlatlarida ham sezilarli 

darajada ta’sir etishini o‘rgangan. Shu jihatdan, qishloq xo‘jaligining 

sug‘oriladigan еrlarida suv ta’minotidagi uzilishlarning salbiy oqibatlari 

ayniqsa suv ta’minoti korxonalarida ham katta xavotirni keltirib chiqishi 

bilan bog‘liq masalalar tadqiq qilingan [2]. Shunga ko‘ra, qishloq 

xo‘jaligida sug‘oriladigan еr maydonlarining qurg‘oqchilik oqibatida suv 

ta’minotidagi uzilishlar xavfini qoplash uchun yangi indeks sug‘urta turi 

taklif etilgan. Tavsiya etilayotgan indeks sug‘urta turi gidrologik 

qurg‘oqchilik bilan bog‘liq xavfni samarali boshqarishda yordam 

beradigan istiqbolli vosita hisoblanadi.  

Tadqiqotchilar Eze E. va boshqalar tomonidan indeks sug‘urtalashni 

joriy etish orqali iqlim o‘zgarishining qishloq xo‘jaligi ekinlari 

hosildorligiga ta’sirini pasaytirish natijasida mahalliy aholi uchun 

xavflarni oldini olish masalalarini tadqiq qilishgan [3]. Tadqiqot ishida 

qishloq xo‘jaligi ekinlarning hosildorligini baholashda ekinlarning suvga 

bo‘lgan talablaridan foydalanishni baholashga intilishgan. Shu jihatdan 

indeks sug‘urtalash  asosida oziq-ovqat va qishloq xo‘jaligi tashkilotining 

CROPWAT 8.0 - dasturidan foydalangan holda qishloq xo‘jaligi ekinlari 

hosilini baholash modelini tavsiya etishgan. 

Boyd M. va boshqalar ham o‘zlarining tadqiqotlarida iqlim 

o‘zgarishlari bilan bog‘liq ravishda ob-havoning o‘zgarishi an’anaviy 

tarzda qishloq xo‘jaligi ekinlari hosildorligini sug‘urtalashga nisbatan 

indeks sug‘urtalash yangi muqobil sug‘urta turi sifatida tadqiq etishgan. 

Indeks sug‘urtalash hozirda an’anaviy ekinlarni sug‘urtalashga nisbatan  

tajribaviy-sinov davrini o‘tamoqda [4]. Shu bois, ob-havoning o‘zgarishi 

qishloq xo‘jaligi korxonalariga katta xavf-xatar keltirayotganligi bois 

indeks sug‘urtasini keng joriy etish lozimligi ta’kidlab o‘tilgan.  Tadqiqot 

ishida Kanadaning kunlik ob-havo ma’lumotlari va hududiy darajadagi 

qishloq xo‘jaligi ekinlari hosili bo‘yicha ma’lumotlarga tayanilgan.  

MDH olimlaridan Yu.A.Spletuxov tomonidan aynan mintaqalardagi 

qishloq xo‘jaligi korxonalari, xususan fermerlarning ekinlar hosilini 

yuqotishdan himoya qilish maqsadida hududiy hosildorlik indeksi asosida 

sug‘urtalashni joriy qilishning maqsad va mohiyatini yoritib bergan [5]. 

Sug‘urta qilingan qishloq xo‘jaligi ekinlarining o‘rtacha hosildorligi 

sug‘urta qilingan hosil chegarasidan past bo‘lsa indeks sug‘urtalash 

asosida kompensatsiya to‘lanishi aytib o‘tilgan. Ushbu darajaga qarab 

sug‘urta badallari uchun davlat tomonidan beriladigan subsidiyalar 

miqdori ham o‘zgaradi, sug‘urta mukofotlari miqdoriga qarab sug‘urta 

qoplamasining ko‘payishiga sabab bo‘ladi. 

Mahul va Stutley fikriga ko‘ra, “qishloq xo‘jaligi sug‘urtasi qishloq 

xo‘jaligi ishlab chiqaruvchilari salbiy tabiiy hodisalar - iqlim o‘zgarishi 

kelajakda tez-tez va jiddiyroq bo‘lishi mumkin bo‘lgan hodisalar - bilan 

bog‘liq xavflarni kamaytirish uchun foydalanishi mumkin bo‘lgan 

moliyaviy vositalardan biri”. Ushbu vositalar ekinlar va chorvachilikka 

ta’sir qiladigan falokatlarni qoplashni ta’minlaydi va qishloq xo‘jaligidagi 

xavflarni boshqarish doirasida qo‘llanilganda eng samarali hisoblanadi. 

Qishloq xo‘jaligi sug‘urtasining har xil turlari mavjud, ammo ular odatda 

ikkita keng guruhga bo‘linadi: an’anaviy ekinlarni sug‘urtalash 

mahsulotlari va indeks asosidagi ob-havo sug‘urtasi.  

Tadqiqot metodologiyasi (Методы/Methods). 

Olib borilgan tadqiqotda respublikamiz qishloq xo‘jaligida indeks 

sug‘urtalash joriy etishdan avval uning nazariy va uslubiy asoslarini  

rivojlantirish, turli iqlim o‘zgarishlariga mos indeks sug‘urtalashni 

ekologik omillarga nisbatan chidamliligini baholash masalalari atroflicha 

tahlil qilingan. 

Maqolada indeks sug‘urtalashni joriy etish borasida nazariy va amaliy 

jihatlari haqida mushohada yuritildi, tizimli yondashuv, statistik 

ma’lumotlarni umumlashtirish, tahlil va sintez kabi usullar qo‘llanilgan 

holda qishloq xo‘jaligi korxonalari faoliyatini sug‘urtalashda indeks 

sug‘urtalashni joriy etish borasida taklif va tavsiyalar shakllantirilgan.  

Tahlil va natijalar muhokamasi (Анализ и  резултаты/  Analysis  

and results). 

Global iqlim o‘zgarishlariga moslashish va sodir bo‘ladigan tabiiy 

ofatlar va boshqa turdagi hodisalar natijasidagi moliyaviy zararlarni 

qoplashga mo‘ljallangan sug‘urta turlarini yaratish zamon talabiga 

aylandi. Shu bois, hozirgi hamda kelajakdagi iqlim o‘zgarishi bilan 

bog‘liq xavf-xatarlarni boshqarish uchun istiqbolli sug‘urta xizmatlarini 

keng joriy etishga qaratilgan ilmiy va amaliy yondashuvni talab qiladi. 

Jahon miqyosida global iqlim o‘zgarishi sharoitida, ob-havo omillari 

yildan-yilga qishloq xo‘jaligi mahsulotlari ishlab chiqaruvchilarning  

faoliyatiga ta’siri ortib borayotgan bir davrda, indeks sug‘urtasi aynan 

qishloq xo‘jaligi uchun maqbul еchimga aylanishi hamda qishloq 

xo‘jaligini barqarorligi va rentabelligini oshirishga xizmat qiladi. 

Indeksga asoslangan sug‘urtalash. Bu fermerlarga zararning haqiqiy 

miqdorini baholashdan ko‘ra indeksdagi o‘zgarishlar (odatda ob-havo 

bilan bog‘liq, lekin, boshqa omillarni o‘z ichiga olishi mumkin) asosida 

to‘laydi. Indeks hosil uchun o‘lchov sifatida ishlaydi va shuning uchun 

indeksdagi o‘zgarishlar hosildagi o‘zgarishlarni aks ettirishi kerak. 

Jahon amaliyotida qo‘llanib kelinayotgan indeks sug‘urta turi aynan, 

qishloq xo‘jaligi bilan bog‘liq bo‘lgan turli xavf-xatar ko‘rsatkichlari 

ta’siridan himoyalanish maqsadida mintaqalardagi turli iqlim o‘zgarishiga 

xos yondashuv bo‘lib, buning natijasida qishloq xo‘jaligi ekinlarining 

hosildorligi ma’lum bir davrdagi yog‘ingarchilik miqdori, havo harorati, 

shamol tezligi, namlik darajasi yoki vegetatsiya davrida quyosh nurining 

pasayishi natijasida hosilni barbod bo‘lishidan sug‘urtaviy himoyani 

ta’minlab beradi. 

Indeksli sug‘urta turi oldindan belgilangan to‘lovlarga nisbatan 

tasodifiy voqealar sodir bo‘lganda kutilmagan xavf-xatar chegara 

qiymatidan ortib ketadigan bo‘lsa, indeks sug‘urtasi ko‘rilgan zararni 

qoplash maqsadida xizmat qiladi (1-jadval). 

 

Indeks sug‘urta turi qishloq xo‘jaligi korxonasi bilan tuzilgan 

shartnomaga muvofiq qoplanadigan zarar miqdoridan ortadigan bo‘lsa, 

to‘lov indeks sug‘urtasida qoplab berish nazarda tutiladi. Bunda indeks 

sug‘urtasi ma’lum bir davr uchun yog‘ingarchilik miqdori yoki harorat 

chegarasi ta’sirida keltirilgan zararni qoplashga yo‘naltiriladi. Ob-havoga 

bog‘liq indeksli sug‘urtalash tizimidagi omillar va ularning ta’siri keltirib 

o‘tilgan holda ta’sir etuvchi omillar guruhlarga bo‘lingan holda ta’sir etish 

doirasi izohlab berilgan. Iqlim o‘zgarishi ta’sirida ob-havoga bog‘liq 

holda indeks sug‘urtalash tizimiga ta’sir etuvchi omillarni doimiy 

ravishda o‘rganish va shunga mos darajada sug‘urta tariflarini ishlab 

chiqish maqsadga muvofiq (2-jadval).  

Iqlim o‘zgarishi bilan bog‘liq xavf-xatarlar an’anaviy sug‘urta 

shartnomasidagi parametrlardan ortgan taqdirda indeks sug‘urtasi 

bo‘yicha o‘z navbatida mijozlarga zarar bo‘yicha to‘lovlar tez fursatda 

bahs-munorasiz hisob-kitob qilinishni ta’minlab beradi. Aytish joizki, 

an’anaviy sug‘urtaga qaraganda indeks sug‘urtasi o‘ziga xos ahamiyatga 

ega bo‘lib, mustaqil holda iqlim o‘zgarishlarini hisobga olgan holda tez 

moslashuvchanligi, adolatli va shaffofligi hamda ko‘rilgan zararlarni 

tezda qoplay olish imkoniyatiga ega bo‘lgan sug‘urta turi hisoblanadi (3-

jadval). 

Xulosa va takliflar (Заключение/Conclusion).  

O‘zbekiston Respublikasi qishloq xo‘jaligini sug‘urtalashda indeks 

sug‘urta turini joriy qilishda  quyidagilarga e’tibor qaratish maqsadga 

muvofiqdir:  

birinchidan,  qishloq xo‘jaligida yuz berayotgan turli tabiiy hodisa va 

tabiiy ofatlarni hududlar xususiyatidan kelib chiqib o‘rganish hamda 

qishloq xo‘jaligini sug‘urtalash indeks sug‘urtasini hududiy yondashuv 

asosida shakllantirish; 

ikkinchidan, qishloq xo‘jaligi korxonalari  xususan, dehqon 

xo‘jaliklari ya’ni tomorqa xo‘jaliklari faoliyatini sug‘urtalashga bo‘lgan 

e’tiborni oshirish, bu borada indeks sug‘urta tariflarini ishlab chiqish; 

uchinchidan, indeks sug‘urtalashda “O‘zgidromet” ma’lumotlari 

asosida indeks sug‘urta polislarini joriy etish; 

to‘rtinchidan, iqlim o‘zgarishlari sharoitida mamlakat aholisining 

ehtiyojlarini qondirishga yo‘naltirilgan ekinlar (g‘alla va sholi 

mahsulotlari) ni sug‘urtalashda indes sug‘urtasini amaliyotga keng tadbiq 

etish maqsadga muvofiqdir. 

